
	( 
	გთხოვთ, დეტალურად გაეცნოთ ყველა შენიშვნას. შენიშვნები ჩამოთვლილია იმავე თანმიმდევრობით, ნუმერაციითა და დასახელებით, როგორც ფორმაშია.

	( 
	სასამართლოს თანამშრომელი ვალდებულია, აგიხსნათ ფორმის შევსების წესი და მოგაწოდოთ პროცედურული ინფორმაცია, მაგრამ მას არ შეუძლია სამართლებრივი რჩევის მოცემა. ასეთი რჩევისათვის (მაგალითად, იმის თაობაზე, თუ რამდენად წარმატებული იქნება თქვენი განცხადება), უნდა მიმართოთ ადვოკატს. 

	( 
	დამატებითი ინფორმაცია შეგიძლიათ მოიპოვოთ სასამართლოში ან იუსტიციის უმაღლესი საბჭოს ვებ-გვერდზე ბროშურათა საშუალებით.

	( 
	ფორმაში გამოყენებულია შემდეგი შრიფტები: LitNusx-ი, LitMtavrPS-ი და Times New Roman-ი.

	


1. განმცხადებელი
განმცხადებელი ხართ თქვენ (ყოფილი მოსარჩელე, მოპასუხე ან მესამე პირი დამოუკიდებელი სასარჩელო მოთხოვნით ან სხვა დაინტერესებული პირი), ვინც ასაჩივრებთ კანონიერ ძალაში შესულ გადაწყვეტილებას და ითხოვთ ახლად აღმოჩენილ გარემოებათა გამო საქმის წარმოების განახლებას. 
2. განმცხადებლის ძირითადი მისამართი (ფაქტობრივი ადგილსამყოფელი)
ფიზიკური პირის შემთხვევაში ძირითადი მისამართი არის საჩივრის ავტორის (თქვენი) ფაქტობრივი ადგილსამყოფელი, რომელსაც თქვენ იყენებთ ჩვეულებრივ საცხოვრებლად. იურიდიული პირის ადგილსამყოფლად კი - ითვლება მისი ადმინისტრაციის მდებარეობის ადგილი.

3. ალტერნატიული მისამართი
„ალტერნატიული მისამართის“ ველში მიეთითება ის ადგილი, რომელსაც ძირითადი მისამართის (ფაქტობრივი ადგილსამყოფლის) თანადროულად იყენებთ ჩვეულებრივ საცხოვრებლად (საქმიანობის ადგილად) და რომელზეც პერმანენტულად იქნება შესაძლებელი თქვენთან დაკავშირება.

4. განმცხადებლის წარმომადგენელი
შესაძლებელია გყავდეთ კანონისმიერი (მაგ. მშობლები) ან გარიგებისმიერი წარმომადგენელი (სააპელაციო ან საკასაციო სასამართლოში განცხადების შეტანისას _ მხოლოდ ადვოკატი). თუ  განცხადების წარდგენის მომენტისათვის გყავთ წარმომადგენელი, განცხადებაში უნდა მიუთითოთ როგორც თქვენი და მოწინააღმდეგე მხარის, ასევე, წარმომადგენლის მონაცემები. თუ განცხადება შეაქვს თქვენს წარმომადგენელს, მაშინ მან უნდა მიუთითოს როგორც საკუთარი და მოწინააღმდეგე მხარის, ასევე, თქვენი (მარწმუნებლის) მონაცემები. ამავე დროს, წარმომადგენელმა განცხადებას უნდა დაურთოს წარმომადგენლობითი უფლებამოსილების დამადასტურებელი დოკუმენტი (მაგ. დაბადების მოწმობა, მინდობილობა (ორდერი), ამონაწერი სამეწარმეო რეესტრიდან). ადვოკატი ვალდებულია, წარმოადგინოს საადვოკატო საქმიანობის უფლების დამადასტურებელი მოწმობაც.

5. მოწინააღმდეგე მხარე
მოწინააღმდეგე მხარე არის ყოფილი მოსარჩელე, მოპასუხე ან/და მესამე პირი დამოუკიდებელი სასარჩელო მოთხოვნით, ვის სასარგებლოდ გამოტანილ გადაწყვეტილებაზეც ითხოვთ ახლად აღმოჩენილ გარემოებათა გამო საქმის წარმოების განახლებას.
6. მოწინააღმდეგე მხარის ძირითადი მისამართი (ფაქტობრივი ადგილსამყოფელი)
მოწინააღმდეგე მხარის ძირითადი მისამართი არის მისი ფაქტობრივი ადგილსამყოფელი, რომელსაც იგი იყენეს ჩვეულებრივ საცხოვრებლად. 
7. საკონტაქტო პირი
საკონტაქტო პირად შეგიძლიათ მიუთითოთ ნებისმიერ ფიზიკურ პირზე, რომელიც არ მონაწილეობს დავაში, მაგრამ, ნათესაური, მეგობრული თუ სხვა სახის ურთიერთობიდან გამომდინარე, შეძლებს დაეხმაროს სასამართლოს თქვენთან დაკავშირებაში. საკონტაქტო პირის მითითება არ არის სავალდებულო, თუმცა შედის თქვენსავე ინტერესში, რადგან  ხელს უწყობს დავის დროულ განხილვას.

8. პირველი გვერდის ზოგადი შენიშვნა
ორი ან მეტი განმცხადებლის, განმცხადებლის წარმომადგენლის ან მოწინააღმდეგე მხარის არსებობისას, თითოეული მათგანის პირადი და საკონტაქტო მონაცემები უნდა დაიწეროს ქვეშმიწერით და დაინომროს თანმიმდევრულად, არაბული ციფრებით. ალტერნატიული მისამართის, სამუშაო ადგილის და სამუშაო ადგილის მისამართის, ტელეფონის, ფაქსისა და ელექტრონული ფოსტის მითითება არაა სავალდებულო, თუმცა ხელს უწყობს თქვენს დავაზე სწრაფი და ეფექტური მართლმსაჯულების განხორციელებას.
9. გასაჩივრებული გადაწყვეტილება
ამ გრაფაში უნდა მიუთითოთ გასაჩივრებული გადაწყვეტილების (განჩინების) ზუსტი დასახელება, კერძოდ, მიმღები სასამართლო, საქმის განმხილველი (მომხსენებელი) მოსამართლე, საქმის ნომერი,  გადაწყვეტილების გამოტანის თარიღი და გადაწყვეტილების კანონიერ ძალაში შესვლის თარიღი. 

10. განჩინების გასაჩივრება
ამ გრაფაში უნდა მიეთითოს, სასამართლოს გადაწყვეტილებას სრულად ასაჩივრებთ თუ ნაწილობრივ. ნაწილობრივი გასაჩივრებისას მიუთითეთ სარეზოლუციო ნაწილის იმ პუნქტებზე, რომელთაც სადავოდ ხდით და დეტალურად დააზუსტეთ მოთხოვნა თითოეულ ამ პუნქტთან მიმართებით, რადგან სასამართლო განცხადებას განიხილავს მხოლოდ  იმ ფარგლებში, რასაც თქვენ მოითხოვთ.

11. განმცხადებლის მოთხოვნა
ამ გრაფაში უნდა მიეთითოს, თუ კონკრეტულად რას ითხოვთ. მოთხოვნა შეიძლება იყოს: (1)გადაწყვეტილების გაუქმება და საქმის წარმოების განახლება; (2)გადაწყვეტილების (განჩინების) ნაწილობრივ გაუქმება და გაუქმებული გადაწყვეტილების ნაწილში საქმის წარმოების განახლება; 

12. მითითება განსჯადობის წესების დაცვის თაობაზე
ამ გრაფაში უნდა მიუთითოთ, რომ დაცული გაქვთ განსჯადობის წესები. გაითვალისწინეთ, რომ განცხადება ახლად აღმოჩენილ გარემოებათა გამო საქმის წარმოების განახლების შესახებ შეტანილ უნდა იქნეს გადაწყვეტილების (განჩინების) გამომტან სასამართლოში. განცხადებას განიხილავს გადაწყვეტილების გამომტანი სასამართლო იმ შემთხვევაშიც, როდესაც არსებობს ზემდგომი სასამართლოს განჩინება ამ გადაწყვეტილების უცვლელად დატოვების შესახებ. სააპელაციო ან საკასაციო სასამართლო მხოლოდ იმ შემთხვევაში განიხილავს განცხადებას ახლად აღმოჩენილ გარემოებათა გამო საქმის წარმოების განახლების შესახებ, თუ იგი მის მიერ გამოტანილ გადაწყვეტილებას ეხება. თუ განცხადება ახლად აღმოჩენილ გარემოებათა გამო საქმის წარმოების განახლების შესახებ ეხება ერთსა და იმავე საქმეზე რამდენიმე სასამართლო ინსტანციის გადაწყვეტილებას (განჩინებას), მაშინ იგი შეტანილ უნდა იქნეს მათ შორის ყველაზე ზემდგომ სასამართლო ინსტანციაში. 

13. გარემოებები, რომლებიც მოწმობენ, რომ დაცულია განცხადების შეტანის 1 თვიანი (3 თვიანი ან 6 თვიანი) ვადა
სარწმუნოდ უნდა დაადასტუროთ, რომ ახლად აღმოჩენილ გარემოებათა გამო საქმის წარმოების განახლების შესახებ განცხადებით სასამართლოს მიმართავთ სამოქალაქო საპროცესო კოდექსით დადგენილ 1, 3 ან 6 თვიან ვადაში. 
განცხადება ახლად აღმოჩენილ გარემოებათა გამო საქმის წარმოების განახლების შესახებ შეტანილ უნდა იქნეს ერთი თვის განმავლობაში და ამ ვადის გაგრძელება არ დაიშვება.  ვადის დენა იწყება იმ დღიდან, როდესაც თქვენთვის ცნობილი გახდა ახლად აღმოჩენილ გარემოებათა გამო საქმის წარმოების განახლების საფუძვლების არსებობა. 

თუ საქმის წარმოების განახლებას ითხოვთ იმ საფუძვლით, რომ არსებობს ადამიანის უფლებათა ევროპის სასამართლოს კანონიერ ძალაში შესული გადაწყვეტილება (განჩინება), რომელმაც დაადგინა ადამიანის უფლებათა და ძირითად თავისუფლებათა დაცვის კონვენციის ან/და მისი დამატებითი ოქმების დარღვევა ამ საქმესთან დაკავშირებით, და დადგენილი დარღვევა გადასასინჯი გადაწყვეტილებიდან გამომდინარეობს, მაშინ ახლად აღმოჩენილ გარემოებათა გამო საქმის წარმოების განახლების შესახებ განცხადება შეტანილი უნდა იქნეს ადამიანის უფლებათა ევროპული სასამართლოს გადაწყვეტილების (განჩინების) კანონიერ ძალაში შესვლიდან 3 თვის ვადაში;

თუ საქმის წარმოების განახლებას ითხოვთ იმ საფუძვლით, რომ არსებობს გაერთიანებული ერების ორგანიზაციის ადამიანის უფლებათა კომიტეტის, ქალთა წინააღმდეგ დისკრიმინაციის ყველა ფორმის აღმოფხვრის კომიტეტის, წამების წინააღმდეგ კომიტეტის ან რასობრივი დისკრიმინაციის აღმოფხვრის კომიტეტის (შემდგომ − კომიტეტი) გადაწყვეტილება, რომლითაც ამ საქმესთან დაკავშირებით დადგენილ იქნა კომიტეტის დამაარსებელი კონვენციის დარღვევა, და გადასასინჯი გადაწყვეტილება ამ დარღვევას ეფუძნება, მაშინ შესაბამისი კომიტეტის გადაწყვეტილების მიღებიდან 6 თვის ვადაში. 
14. გარემოებები, რომლებიც მოწმობენ, რომ დაცულია განცხადების შეტანის 5 წლიანი ვადა
უნდა მიუთითოთ, რომ ახლად აღმოჩენილ გარემოებათა გამო საქმის წარმოების განახლების შესახებ განცხადების შეტანის დროისათვის არ არის გასული  5 წელი, ვინაიდან ახლად აღმოჩენილ გარემოებათა გამო საქმის წარმოების განახლების შესახებ განცხადების შეტანა დაუშვებელია გადაწყვეტილების კანონიერ ძალაში შესვლიდან 5 წლის გასვლის შემდეგ. 

5 წლიანი ვადის დაცვის ვალდებულება არ არსებობს, თუ საქმის წარმოების განახლებას ითხოვთ იმ საფუძვლით, რომ არსებობს ადამიანის უფლებათა ევროპის სასამართლოს კანონიერ ძალაში შესული გადაწყვეტილება (განჩინება), რომელმაც დაადგინა ადამიანის უფლებათა და ძირითად თავისუფლებათა დაცვის კონვენციის ან/და მისი დამატებითი ოქმების დარღვევა ამ საქმესთან დაკავშირებით, და დადგენილი დარღვევა გადასასინჯი გადაწყვეტილებიდან გამომდინარეობს, ან თუ საქმის წარმოების განახლებას ითხოვთ იმ საფუძვლით, რომ  არსებობს გაერთიანებული ერების ორგანიზაციის ადამიანის უფლებათა კომიტეტის, ქალთა წინააღმდეგ დისკრიმინაციის ყველა ფორმის აღმოფხვრის კომიტეტის, წამების წინააღმდეგ კომიტეტის ან რასობრივი დისკრიმინაციის აღმოფხვრის კომიტეტის (შემდგომ − კომიტეტი) გადაწყვეტილება, რომლითაც ამ საქმესთან დაკავშირებით დადგენილ იქნა კომიტეტის დამაარსებელი კონვენციის დარღვევა, და გადასასინჯი გადაწყვეტილება ამ დარღვევას ეფუძნება.
15. ახლად აღმოჩენილ გარემოებათა გამო საქმის წარმოების განახლების საფუძვლები
აღნიშნეთ, რომელი საფუძვლით (საფუძვლებით) ითხოვთ საქმის წარმოების განახლებას. თუ არსებობს საქმის წარმოების განახლების რამდენიმე საფუძველი მონიშნეთ შესაბამისი გრაფები.

16. ახლად აღმოჩენილ გარემოებათა გამო საქმის წარმოების განახლების დასაბუთება (I)
ამ გრაფაში ნათლად და ლაკონურად უნდა მიუთითოთ ის ფაქტობრივი გარემოებები, რომლებიც ქმნიან საქმის წარმოების განახლების საფუძველს. ფაქტობრივი გარემოებები მიეთითება სათითაოდ (პუნქტობრივად) და ინომრება თანმიმდევრულად, არაბული ციფრებით. მხოლოდ განსაკუთრებით გამონაკლის შემთხვევაში, როდესაც გარემოებები ისე არიან ერთმანეთთან დაკავშირებული, რომ მათი ცალ-ცალკე მითითება შეუძლებელია, გართულდება რაიმე მოვლენის ან ფაქტის აღქმა და მოვლენის არსის წვდომა, შესაძლებელია, ერთ პუნქტში რამდენიმე გარემოების მითითება. თითოეული ფაქტობრივი გარემოების ტექსტი უნდა შეიცავდეს უშუალოდ გარემოების შინაარსს და ამ გარემოების დამადასტურებელ მტკიცებულებათა ნუსხას. მტკიცებულებები ერთმანეთისაგან გამოიყოფა აბზაცებით და ინომრება ანბანის მიხედვით (ა, ბ, გ, ...). 

17. ახლად აღმოჩენილ გარემოებათა გამო საქმის წარმოების განახლების დასაბუთება (II)

ფაქტობრივი გარემოების ნამდვილობა დასტურდება მტკიცებულებ(ებ)ით. თითოეული ფაქტობრივი გარემოების დასადასტურებლად ვალდებული ხართ, მიუთითოთ თქვენს ხელთ არსებული და თქვენთვის ცნობილი ყველა მტკიცებულების შესახებ. ამასთან, თითოეულ მტკიცებულებასთან დაკავშირებით მიუთითეთ იმ გვერდზე, მუხლზე, პუნქტზე, აბზაცსა თუ წინადადებაზე, სადაც თქვენთვის მნიშვნელოვანი ინფორმაციაა მოცემული. იმ შემთხვევაში, თუ თქვენ, საპატიო მიზეზის გამო, ვერ ახერხებთ განცხადებასთან ერთად მტკიცებულების წარმოდგენას, ვალდებული ხართ, ამ მტკიცებულების დასახელების გასწვრივ მიუთითოთ სტანდარტული ტექსტი (,,წარმოვადგინე შუამდგომლობა”) და წარმოადგინოთ შესაბამისი შუამდგომლობა მტკიცებით შუამდგომლობათა ნაწილში. წინააღმდეგ შემთხვევაში ჩაითვლება, რომ აღნიშნული მტკიცებულება არ არსებობს, რაც მნიშვნელოვნად გაზრდის თქვენი განცხადების დაუსაბუთებლად მიჩნევისა და, შესაბამისად, მის დაკმაყოფილებაზე უარის თქმის ალბათობის ხარისხს. 

18. ახლად აღმოჩენილ გარემოებათა გამო საქმის წარმოების განახლების დასაბუთება (III)

თუ თქვენ გადაწყვეტილების გაუქმებასა და საქმის წარმოების განახლებას ითხოვთ, იმ საფუძვლით, რომ გადაწყვეტილება ემყარება ყალბ დოკუმენტს, მოწმის შეგნებულად ცრუ ჩვენებას, ექსპერტის შეგნებულად ყალბ დასკვნას, შეგნებულად არასწორ თარგმანს, მხარეთა ან მოსამართლის დანაშაულებრივ ქმედებას, მაშინ ვალდებული ხართ, მტკიცებულების სახით განცხადებას დაურთოთ სისხლის სამართლის საქმეზე გამოტანილი კანონიერ ძალაში შესული განაჩენი, რომლითაც დასტურდება აღნიშნული დანაშაულებრივი ქმედებები. 
თუ საქმის წარმოების განახლებას ითხოვთ იმ საფუძვლით, რომ არსებობს სასამართლოს კანონიერ ძალაში შესული გადაწყვეტილება, რომელიც გამოტანილია იმავე სარჩელზე, ან თქვენთვის ცნობილი გახდა ისეთი გარემოებები და მტკიცებულებები, რომლებიც, ადრე რომ ყოფილიყო წარდგენილი სასამართლოში საქმის განხილვის დროს, გამოიწვევდა თქვენთვის ხელსაყრელი გადაწყვეტილების გამოტანას, მაშინ საქმის განახლება დასაშვებია, თუ თქვენ თქვენი ბრალის გარეშე არ გქონდათ შესაძლებლობა საქმის განხილვისა და გადაწყვეტილების მიღების დროს წარმოგედგინათ კანონიერ ძალაში შესული და იმავე სარჩელზე გამოტანილი გადაწყვეტილება, ან მიგეთითებინათ ახალ გარემოებებსა და მტკიცებულებებზე.

19. ახლად აღმოჩენილ გარემოებათა გამო საქმის წარმოების განახლების სამართლებრივი დასაბუთება

ამ გრაფაში უნდა დაასაბუთოთ, რომ სწორედ თქვენს მიერ მითითებულ გარემოებას (ყალბ დოკუმენტს) ემყარება გასაჩივრებული გადაწყვეტილება ან თქვენს მიერ მითითებულ გარემოებას (ცრუ ჩვენება, ყალბის დასკვნა, არასწორი თარგმანი) მოჰყვა უკანონო ან დაუსაბუთებელი გადაწყვეტილების მიღება, ან სწორედ ამ საქმესთან დაკავშირებით არსებობს მხარეთა ან წარმომადგენელთა ან მოსამართლის დანაშაულებრივი ქმედება, ან სწორედ გაუქმებულ გადაწყვეტილებას (განაჩენს, განჩინებას ან სხვა ორგანოს დადგენილებას) ეფუძნება გასაჩივრებული გადაწყვეტილება, ან კანონიერ ძალაში შესული გადაწყვეტილება ეხება სწორედ იმავე სარჩელს, რომელზეც გასაჩივრებული გადაწყვეტილებაა გამოტანილი, ან თქვენს მიერ მითითებული გარემოებები ცნობილი რომ ყოფილიყო სასამართლოსთვის რატომ გამოიწვევდა თქვენთვის ხელსაყრელი გადაწყვეტილების მიღებას, ან სწორედ თქვენს საქმესთან დაკავშირებით არის დადგენილი ან გადასასინჯი გადაწყვეტილებიდან გამომდინარეობს ადამიანის უფლებათა და ძირითად თავისუფლებათა დაცვის კონვენციის ან/და მისი დამატებითი ოქმების ან  გაერთიანებული ერების ორგანიზაციის ადამიანის უფლებათა, ქალთა წინააღმდეგ დისკრიმინაციის ყველა ფორმის აღმოფხვრის, წამების წინააღმდეგ  ან რასობრივი დისკრიმინაციის აღმოფხვრის კომიტეტის დამაარსებელი კონვენციის დარღვევა. გაითვალისწინეთ, რომ სამართლებრივი საფუძვლები არის იმ ნორმათა ერთობლიობა, რომლებზეც ამყარებთ თქვენს მოთხოვნას. ნორმათა შინაარსი გამომდინარეობს სამართლებრივი აქტებიდან, ჩვეულებებიდან და სხვ. ნორმათა შინაარსი შეგიძლიათ განმარტოთ თავისუფლად, თქვენს მოსაზრებებზე, სასამართლო გადაწყვეტილებებსა და პრაქტიკაზე, საერთაშორისო სტანდარტებზე, უცხოურ კანონმდებლობასა და სხვა სახის არგუმენტებზე მითითებით. სამართლებრივი საფუძვლების მითითება სავალდებულო არ არის, თუმცა გეძლევათ შესაძლებლობა, სასამართლოს თქვენი სამართლებრივი არგუმენტაცია მიაწოდოთ, რათა დაარწმუნოთ იგი თქვენი მოთხოვნის მართებულობაში.

20. მტკიცებითი შუამდგომლობები
შუამდგომლობა არის თქვენი მიმართვა სასამართლოსადმი კონკრეტული პროცესუალური მოქმედების განხორციელების მოთხოვნით. შუამდგომლობა უნდა იყოს დასაბუთებული, მასში კონკრეტულად უნდა მიეთითოს მოთხოვნა და მისი არგუმენტაცია, რომელიც უნდა შეეხებოდეს შუამდგომლობაში დასმულ საკითხთან უშუალო კავშირში მყოფ გარემოებებს. მტკიცებითი შუამდგომლობები შეეხება მტკიცებულებებს.

21. შუამდგომლობები, საპატიო მიზეზის გამო, მტკიცებულებათა წარმოდგენის გადავადების თაობაზე
თუკი საპატიო მიზეზის გამო, განცხადებას ვერ ურთავთ მტკიცებულებას, შეგიძლიათ, იშუამდგომლოთ სასამართლოს წინაშე, რათა მან მოგცეთ გონივრული ვადა მის წარსადგენად. ვალდებული ხართ, შუამდგომლობაში მიუთითოთ: (1)მტკიცებულების დასახელება; (2)წარმოდგენის შეუძლებლობის საპატიო მიზეზი; (3)გონივრული ვადა მის წარმოსადგენად. თითოეულ ამგვარ მტკიცებულებასთან მიმართებით შუამდგომლობები მიეთითება სათითაოდ (პუნქტობრივად) და ინომრება თანმიმდევრულად, არაბული ციფრებით.

22. შუამდგომლობები მტკიცებულებათა გამოთხოვის თაობაზე
თუკი საკუთარი ძალებით ვერ შეძელით მტკიცებულების მიღება იმ პირისაგან, ვისთანაც ეს მტკიცებულება იმყოფება, შეგიძლიათ, იშუამდგომლოთ სასამართლოს წინაშე, რათა სასამართლომ გამოითხოვოს იგი. ვალდებული ხართ, შუამდგომლობაში მიუთითოთ: (1)მტკიცებულების დასახელება; (2)იმ ფაქტობრივ გარემოებათა ნომრები, რომლებიც დგინდება ამ მტკიცებულებით; (3)მტკიცებულების მფლობელის სახელი და გვარი (სახელწოდება) და მისი საცხოვრებელი ადგილი (ფაქტობრივი ადგილსამყოფელი); (4)რა საფუძვლით გეთქვათ უარი მტკიცებულების გადმოცემაზე; (5)რას ეფუძნება თქვენი ვარაუდი, რომ მტკიცებულება თქვენ მიერ მითითებული პირის ხელთაა. განცხადებას დაურთეთ კომპეტენტური ორგანოს უარი მტკიცებულების გადმოცემაზე, (აღნიშნული დოკუმენტი მიუთითეთ დანართის გრაფაში). თითოეულ ამგვარ მტკიცებულებასთან მიმართებით შუამდგომლობები მიეთითება სათითაოდ (პუნქტობრივად) და ინომრება თანმიმდევრულად, არაბული ციფრებით.

23. სხვა სახის შუამდგომლობები
ამ გრაფაში შეგიძლიათ, ჩაწეროთ ნებისმიერი სხვა სახის შუამდგომლობა. თითოეული შუამდგომლობა უნდა მიუთითოთ ნათლად და ლაკონურად. მოთხოვნები მიეთითება სათითაოდ (პუნქტობრივად) და ინომრება თანმიმდევრულად, არაბული ციფრებით. თითოეული მოთხოვნის ტექსტი უნდა შეიცავდეს უშუალოდ მოთხოვნის შინაარსს და მის არგუმენტაციას. მოცემულ ფორმაში არსებობს ორი შუამდგომლობის დასაფიქსირებელი გრაფა. ორზე მეტი შუამდგომლობის მითითებისას ვალდებული ხართ, დაიცვათ ფორმის შევსების იგივე  სტილი.

24. გასაჩივრებული გადაწყვეტილების აღსრულების შეჩერება
თუ თქვენს მიერ გასაჩივრებული კანონიერ ძალაში შესული გადაწყვეტილება ჯერ კიდევ არ არის აღსრულებული, სასამართლოს შეუძლია, თქვენი შუამდგომლობის საფუძველზე დროებით შეაჩეროს გადაწყვეტილების აღსრულება. გადაწყვეტილების იძულებით სისრულეში მოყვანა იმაზე იქნება დამოკიდებული, იძლევით თუ არა თქვენ (განმცხადებელი) შესაბამის გარანტიებს.
25. ზეპირი მოსმენის დანიშვნა
საქმის წარმოების განახლების შესახებ განცხადება განიხილება ზეპირი მოსმენის გარეშე, თუმცა, სასამართლოს შეუძლია დაადგინოს ზეპირი განხილვაც. თუ ითხოვთ განცხადების ზეპირი მოსმენით განხილვას, უნდა მიუთითოთ აღნიშნულის საჭიროებაზე და რატომ შეუწყობს ხელს ზეპირი მოსმენა საქმის გარემოებების გარკვევას. ზეპირი განხილვის შემთხვევაში თქვენ და მოწინააღმდეგე მხარეს გეცნობებათ სხდომის ჩატარების დრო და ადგილი, მაგრამ თქვენი ან მოწინააღმდეგე მხარის გამოუცხადებლობა ვერ დააბრკოლებს სასამართლოს მიერ საკითხის განხილვასა და გადაწყვეტას. 

26. სახელმწიფო ბაჟი
სახელმწიფო ბაჟი არის შენატანი საქართველოს ბიუჯეტში, სასამართლო პროცესის წარმართვისათვის.  სახელმწიფო ბაჟის ოდენობები დადგენილია სამოქალაქო საპროცესო კოდექსის 39-ე და ,,სახელმწიფო ბაჟის შესახებ” საქართველოს კანონის მე-4 მუხლებით. სახელმწიფო ბაჟის ოდენობა ახლად აღმოჩენილ გარემოებათა გამო საქმის წარმოების განახლების შესახებ განცხადებაზე – თუ განმცხადებელი ფიზიკური პირია არის 100 ლარს, ხოლო თუ განმცხადებელი იურიდიული პირია – 300 ლარს.
ვალდებული ხართ, განცხადებას დაურთოთ სახელმწიფო ბაჟის სრულად გადახდის დამადასტურებელი დოკუმენტის დედანი ან მიუთითოთ, რომ კანონი გათავისუფლებთ მისი გადახდისაგან, ან წარმოადგინოთ შუამდგომლობა ბაჟის გადახდისაგან გათავისუფლების, მისი ოდენობის შემცირების ან/და გადახდის გადავადების მოთხოვნით. წინააღმდეგ შემთხვევაში თქვენს განცხადებაზე დადგინდება ხარვეზი და დადგენილ ვადაში ხარვეზის შეუვსებლობის შემთხვევაში სასამართლო უარს გეტყვით განცხადების მიღებაზე.
27. სახელმწიფო ბაჟისაგან გათავისუფლება
შემთხვევები, როდესაც კანონი გათავისუფლებთ სახელმწიფო ბაჟის გადახდისაგან დადგენილია სამოქალაქო საპროცესო კოდექსის 46-ე და ,,სახელმწიფო ბაჟის შესახებ” საქართველოს კანონის მე-5 მუხლებით. ამასთან, სასამართლო უფლებამოსილია, თქვენი ქონებრივი მდგომარეობის გათვალისწინებით (რაც უნდა დასტურდებოდეს შესაბამისი უტყუარი მტკიცებულებებით), გაგათავისუფლოთ ბაჟის გადახდისაგან, შეგიმციროთ მისი ოდენობა ან გადაგივადოთ გადახდა. პროცესის სხვა ხარჯების (მაგ. ადვოკატის მოწვევა სახელმწიფოს ხარჯზე) შესახებ შუამდგომლობები მიეთითება სათითაოდ (პუნქტობრივად) და ინომრება თანმიმდევრულად, არაბული ციფრებით.
28. ელექტრონული ფოსტა
შეგიძლიათ განაცხადოთ თანხმობა, რომ წერილობითი მასალები გადმოგეგზავნოთ ელექტრონული ფოსტის მეშვეობით, რაც უზრუნველყოფს მათ უფრო დროულ მოწოდებასა და კომფორტულ ხელმისაწვდომობას. ამავე დროს, სასამართლოს სპეციალური პროგრამა დროის რეალურ რეჟიმში მოგაწვდით ინფორმაციას თქვენს საქმეზე განხორციელებული ყველა არსებითი ცვლილების თაობაზე.

29. თანდართული საბუთები (I)
ვალდებული ხართ, განცხადებას დაურთოთ მასში მითითებული ყველა მტკიცებულება, გარდა იმ შემთხვევისა, როდესაც, საპატიო მიზეზის გამო, ვერ ახერხებთ მათ წარმოდგენას და აღნიშნულის თაობაზე მიუთითეთ მტკიცებით შუამდგომლობათა ნაწილში. წერილობითი მტკიცებულებები, როგორც წესი, წარდგენილ უნდა იქნეს დედნის სახით. ასლის წარმოდგენის შემთხვევაში დაურთეთ ოფიციალურად დამოწმებული ასლები. ასლების დართვის შემთხვევაში სასამართლო სხდომაზე უნდა წარმოადგინოთ თქვენს ხელთ არსებული დედნები. თუ წერილობითი მტკიცებულების დედანი უცხო ენაზეა შედგენილი, განცხადებას უნდა დაურთოთ სანოტარო წესით დამოწმებული თარგმანი (აფხაზეთში შესაძლებელია აფხაზური თარგმანიც). ნორმატიული მასალის დართვა განცხადებაზე მხოლოდ განსაკუთრებით გამონაკლის შემთხვევებშია გამართლებული. თანდართული საბუთები იწერება სათითაოდ (პუნქტობრივად) და ინომრება თანმიმდევრულად, არაბული ციფრებით (მაგ. დანართი 1, დანართი 2, ...). თითოეული საბუთის გასწვრივ მიუთითეთ ფურცლების რაოდენობაზე, ხოლო ნუსხის დასრულების შემდეგ - ფურცლების საერთო რაოდენობაზე. თითოეულ თანდართულ საბუთს ზედა მარჯვენა კუთხეში უნდა წააწეროთ - ,,დანართი X”. დანართის ნომერი უნდა ემთხვეოდეს განცხადების ფორმაში დაფიქსირებულ რიგითობას.

30. თანდართული საბუთები (II) 

სასამართლოს უნდა წარუდგინოთ განცხადებისა და თანდართული საბუთების იმდენი ასლი, რამდენი მონაწილეც არის საქმეში. წინააღმდეგ შემთხვევაში თქვენს განცხადებაზე შესაძლოა, დადგინდეს ხარვეზი და სასამართლო არ მიიღებს მას წარმოებაში აღნიშნული ხარვეზის აღმოფხვრამდე.

31. განცხადების შეტანა
განცხადება უნდა შეიტანოთ სასამართლოში ამავე შენიშვნების მე-12 პუნქტში მითითებული განსჯადობის წესების დაცვით.

